
КОМПАНИЈАТА "НОВ 
ОПЕРАТОР" ДОБИ 

ОДОБРЕНИЕ ЗА ТРЕТ 
МОБИЛЕН ОПЕРАТОР 

Раководството на Агенцијата зе 
електронски комуникации неделава 
й го додели одобрението за 
користење на радиофреквенција за 
трет оператор на јавни мобилни 
телекомуникациски мрежи на 
фирмата "Нов оператор". 

"Нов оператор" е основана од 
"Мобилком Австрија", компанијата 
која беше избрана за најповолен 
понудувач на тендерот за трет 
мобилен оператор во државава, на 3 
февруари. Кон крајот на минатата 

седмица тие уплатија 10 милиони 
евра кои, покрај регистрирање 
фирма во државава, беа услов за 
добивање на одобрението. На 
македонскиот телекомуникациски 
пазар работат мобилните оператори 
"Т Мобиле Македонија" и "Космофон", 
а "Нов оператор", според правилата 
на тендерот, треба да почне со работа 
најдоцна до крајот на септември.

"ЏОНСОН МЕТИ" ЌЕ ГРАДИ 
ФАБРИКА ВО 

МАКЕДОНИЈА

Мултинационалната компанија 
"Џонсон Мети", од десет европски 
земји ја избра Македонија да го 
прошири своето производство. 
Фабриката ќе се гради во слободната 
зона "Бунарџик", а производството 
треба да почне во 2009 година. 
Меморандумот за соработка за 
реализација на оваа инвестиција го 
потпишаа премиерот Никола 
Груевски и претставникот на "Џонсон 
Мети", Колин Џефри.

"Разгледавме 10 земји, меѓу кои 
Унгарија, Полска, Чешка, Словачка, 
Хрватска, а Македонија имаше 
предност во однос на нашите 
најзначајни критериуми, кои се 
однесуваа на квалитетна и 
расположлива работна сила, на 
трошоците за работната сила, како и 
стимулативните мерки на Владата, 
даноците и таксите за земјиштето", 
изјави Колин Џефри, по 
потпишувањето на Меморандумот.

Тој додаде дека одлуката е конечна 
и нема да размислуваат за друг избор.
Премиерот Никола Груевски, 
изразувајќи задоволство од ваквата 
одлука на компанијата, рече дека тоа 
е голем предизвик за Македонија, за 
производствените компании кои 
работат во земјата и кои можат да 
станат нивни партнери и сериозен 
сигнал за другите странски компании 
да инвестираат.


